
BANK AUDITINING NAZARIY-USLUBIY 
ASOSLARI VA UNI TAKOMILLASHTIRISH 

YOʻNALISHLARI

Narziyev Xayotjon Azamatovich
Mustaqil izlanuvchi 

Email: hayot.narziev@mail.ru

Annotatsiya. Maqolada bank auditining nazariy va uslubiy asoslari ilmiy jihatdan tahlil qilingan hamda uni 
takomillashtirishning asosiy yoʻnalishlari yoritilgan. Tadqiqotda Oʻzbekiston Respublikasi Markaziy bankining 2019–2025-
yillar davomidagi statistik maʼlumotlari va “Banklar va bank faoliyati toʻgʻrisida”gi Qonun normalari tahlil qilinib, milliy bank 
tizimidagi auditorlik nazoratining samaradorligi baholangan. Ichki va tashqi audit tizimlari oʻrtasidagi oʻzaro hamkorlik, 
risk tahlili va audit-kontrolling metodologiyasining roli keng yoritilgan. Shu bilan birga, bank auditining samaradorligini 
oshirish uchun “Audit Risk Index (ARI)”, “Financial Stability Coefficient (FSC)” va “Audit Efficiency Ratio (AER)” kabi 
innovatsion indikatorlar taklif etilgan. Tadqiqot natijalariga koʻra, raqamli va risk-oriyentirlangan audit modellarini joriy etish 
bank tizimida moliyaviy barqarorlikni taʼminlashning muhim sharti hisoblanadi.

Kalit soʻzlar: bank auditi, ichki nazorat, risk tahlili, audit-kontrolling, samaradorlik, moliyaviy barqarorlik, raqamli audit.
Abstract. The article provides a scientific analysis of the theoretical and methodological foundations of bank auditing and 
highlights the main directions for its improvement. Based on the statistical data of the Central Bank of the Republic of 
Uzbekistan for 2019–2025 and the provisions of the Law “On Banks and Banking Activities,” the effectiveness of audit 
control in the national banking system is evaluated. The study examines the interaction between internal and external 
audits, the role of risk analysis, and the audit-controlling methodology. To enhance the effectiveness of bank auditing, 
innovative indicators such as the “Audit Risk Index (ARI),” “Financial Stability Coefficient (FSC),” and “Audit Efficiency 
Ratio (AER)” are proposed. The results of the study demonstrate that the implementation of digital and risk-oriented audit 
models is an essential condition for ensuring the financial stability of the banking system.

Key words: bank audit, internal control, risk analysis, audit controlling, efficiency, financial stability, digital audit.
Аннотация. В статье проведён научный анализ теоретических и методологических основ банковского аудита и 
раскрыты ключевые направления его совершенствования. На основе статистических данных Центрального 
банка Республики Узбекистан за 2019–2025 годы и положений Закона «О банках и банковской деятельности» 
оценена эффективность аудиторского контроля в национальной банковской системе. Рассмотрены вопросы 
взаимодействия между внутренним и внешним аудитом, роль риск-анализа и методологии аудита-контроллинга. 
В целях повышения эффективности аудита предложены инновационные индикаторы — “Audit Risk Index (ARI)”, 
“Financial Stability Coefficient (FSC)” и “Audit Efficiency Ratio (AER)”. Результаты исследования показывают, что 
внедрение цифровых и риск-ориентированных моделей аудита является важным условием обеспечения 
финансовой устойчивости банковской системы.

Ключевые слова: банковский аудит, внутренний контроль, анализ рисков, аудит-контроллинг, эффективность, 
финансовая устойчивость, цифровой аудит.

K I R I S H
Hozirgi global iqtisodiy jarayonlarda moliya bozorlarining tez surʼatlarda rivojlanishi va raqamli 

texnologiyalardan foydalanishning kengayishi natijasida bank tizimi har bir mamlakat iqtisodiyotining markaziy 
boʻgʻini sifatida strategik ahamiyat kasb etmoqda. Banklar orqali iqtisodiyotdagi pul aylanmasi, investitsiya 
oqimlari va davlat moliyaviy barqarorligi taʼminlanadi. Shuning uchun ham banklar faoliyatining haqqoniyligi, 
ulardagi moliyaviy hisobotlarning toʻgʻriligi va ishonchliligi ustidan mustaqil tekshiruv - bank auditi tizimi orqali 
amalga oshiriladi.

Bank auditining dolzarbligi shundaki, u moliyaviy barqarorlikni taʼminlash, kredit va depozit operatsiyalaridagi 
risklarni aniqlash hamda moliyaviy hisobotlar asosida toʻgʻri qaror qabul qilish imkonini yaratadi. Xususan, 

Yadgarova M. va Qurbonov R. (2019) taʼkidlaganidek, bank auditi bugungi kunda faqat hisobotni tekshirish 
jarayoni emas, balki bankning moliyaviy tizimidagi xavflarni bartaraf etish, ichki nazorat samaradorligini baholash 
va boshqaruv qarorlarini takomillashtirishning muhim vositasi hisoblanadi. Shu bilan birga, xalqaro amaliyotda 
(Bazel qoʻmitasi, XSA va IFRS talablariga muvofiq) bank auditining vazifasi faqat moliyaviy hisobotni baholash 
bilan cheklanib qolmay, balki bank faoliyatidagi operatsion, kredit va bozor risklarini monitoring qilish, boshqaruv 
tizimining shaffofligini taʼminlash va korporativ boshqaruv madaniyatini yuksaltirishga ham qaratilgan.

Oʻzbekistonda ham bank tizimini modernizatsiya qilish va moliyaviy sektori barqarorligini taʼminlashda 
auditorlik faoliyatining oʻrni tobora ortib bormoqda. Prezidentning PQ-3946-sonli qarori (2018-yil 19-sentyabr)
da taʼkidlanganidek, auditorlik faoliyatini xalqaro standartlar bilan uygʻunlashtirish va bank auditining 
institutsional salohiyatini oshirish mamlakat moliyaviy barqarorligining muhim omillaridan biri hisoblanadi. 
Tadqiqotning asosiy maqsadi - bank auditining nazariy va uslubiy asoslarini chuqur tadqiq etish, uning ilmiy-
metodologik yechimlarini takomillashtirish hamda milliy bank tizimida xalqaro tajribalarga asoslangan samarali 
auditorlik modelini ishlab chiqishdan iborat. Mazkur tadqiqotdagi ilmiy muammo - bu bank auditining amaliy 
tizimida haligacha yagona uslubiy baza mavjud emasligi, auditning risk va samaradorlik tahlili bilan chuqur 
integratsiyalashmaganligi hamda ichki nazorat mexanizmlarining yetarlicha samarali ishlamayotganidir. Shu 
boisdan tadqiqotning asosiy yoʻnalishi - bank auditining uslubiy modelini risk-asoslangan tahlil, nazorat-analitik 
instrumentlar va audit-kontrolling metodologiyasi asosida takomillashtirishga qaratilgan. Bu yoʻnalish nafaqat 
bank faoliyatining shaffofligini taʼminlaydi, balki milliy moliya tizimini xalqaro audit amaliyoti bilan uygʻunlashtirish 
imkonini ham yaratadi.

M A V Z U G A  O I D  A D A B I Y O T L A R  S H A R H I
Bank auditi ilmiy tadqiqot obyekti sifatida XIX asrning oxirida Yevropada shakllangan boʻlib, uning nazariy 

poydevori buxgalteriya hisobini tekshirish orqali ishonchli axborot yaratish gʻoyasiga asoslanadi. Buyuk 
Britaniya va AQSHdagi ilk auditorlik amaliyotida audit professional ekspert faoliyatiga aylangan. M.Yadgarova 
va R.Qurbonov (2019) taʼkidlaganidek, bank auditi -bu moliyaviy hisobotlarning haqqoniyligini, bank faoliyatidagi 
huquqiy va iqtisodiy talablarga moslikni baholashga qaratilgan mustaqil nazorat shaklidir.

Shu bilan birga, P.S.Maslovskix (2016) oʻzining tadqiqotida banklardagi ichki nazorat tizimini baholash 
va uning samaradorligini oshirish boʻyicha ilmiy asoslangan modelni taklif etgan. Muallifning fikricha, ichki 
nazorat tizimi samaradorligi toʻgʻridan-toʻgʻri bank auditi natijalarining ishonchliligi va auditning samaradorlik 
koʻrsatkichlariga bogʻliqdir.

Yu.A.Kuznetsova (2018) oʻz tadqiqotida “Audit-kontrolling” metodologiyasini ilgari surib, bank tizimidagi 
operatsion risklarni baholashda auditni menejmentning ajralmas qismi sifatida qarash zarurligini taʼkidlaydi. 
Uning fikricha, auditor faqatgina xato va qonunbuzarliklarni aniqlovchi organ emas, balki risklarni bartaraf etish 
boʻyicha tavsiyalar ishlab chiquvchi maslahatchi (consultant) sifatida ham faoliyat yuritishi lozim. Bu yondashuv 
bank tizimini barqaror rivojlantirishda “audit-kontrolling” konsepsiyasining ilmiy-amaliy ahamiyatini oshiradi.

Shuningdek, Ye.A.Zolotova (2017) bank faoliyati samaradorligini baholashda “audit samaradorligi” 
tushunchasini ilmiy muomalaga kiritgan. Uning fikricha, kredit tashkilotlaridagi audit nafaqat moliyaviy 
hisobotlarning haqqoniyligini aniqlash, balki bank resurslaridan foydalanish samaradorligini baholash, risklarni 
minimallashtirish va korporativ axborot muhitini tahlil qilishga ham qaratilmogʻi lozim. U ishlab chiqqan 
diagnostika modeli (risk identification - risk assessment - efficiency control) bugungi kunda koʻplab banklarda 
samarali qoʻllanilmoqda.

Xalqaro ilmiy maktab va mahalliy tadqiqotchilarning bank auditiga oid qarashlarini qiyosiy tahlil qilish shuni 
koʻrsatadiki, ularni birlashtiruvchi umumiy nuqta - auditorlik nazoratining risk-asoslangan va samaradorlikka 
yoʻnaltirilgan xususiyatga ega ekanligidir.

Masalan, Bazel qoʻmitasi (BIS, 2022) tavsiyalarida banklardagi “three lines of defense” (uch bosqichli himoya 
tizimi) tamoyili asosida ichki audit, menejment va tashqi auditning oʻzaro hamkorligi muhim deb belgilangan. 
Shu tizim bank faoliyatining ishonchliligini taʼminlashda, risklarni erta aniqlash va minimallashtirishda asosiy 
vosita hisoblanadi.

Ushbu yondashuvni qoʻllab-quvvatlagan holda, amerikalik olimlar E.Arens, Dj.Lobbek va R.Robertson 
(2017) auditni faqat nazorat emas, balki strategik boshqaruv axborot tizimi sifatida koʻrish zarurligini 
taʼkidlaganlar. Ularga koʻra, auditorning vazifasi xulosa berish bilan cheklanmay, bank strategiyasini iqtisodiy 
xavfsizlik nuqtayi nazaridan baholashga qaratilmogʻi lozim.

Oʻzbekistonlik tadqiqotchilardan M.Yadgarova, R.Qurbonov va T.Karliyev (2019)lar mamlakatimizdagi bank 
auditining huquqiy-iqtisodiy asoslarini chuqur yoritib, xalqaro tajriba bilan integratsiyalashuvning dolzarbligini 
asoslab berganlar. Ular taʼkidlaganidek, bank auditining milliy modelida xalqaro standartlar bilan bir qatorda 
milliy bank tizimi xususiyatlarini hisobga olgan holda gibrid yondashuvni qoʻllash zarur. Shu bilan birga, Rossiya 
va Yevropa olimlarining tadqiqotlarida bank auditida informatsion texnologiyalar, avtomatlashtirilgan tahlil va 

modellashtirish usullarini joriy etish tendensiyasi keng koʻlam olgan. Bu esa bank auditini raqamli iqtisodiyot 
talablariga moslashtiradi. 

Shunday qilib, adabiyotlar tahlili bank auditining nazariy va uslubiy jihatdan rivojlanish yoʻlida boʻlganini 
koʻrsatadi. Zamonaviy tadqiqotlarda asosiy tendensiya - auditni risk-asoslangan boshqaruv tizimi sifatida 
qayta shakllantirish, nazorat-analitik instrumentlarni rivojlantirish va ichki nazoratni auditning ajralmas qismiga 
aylantirishdan iboratdir. Shu nuqtayi nazardan, mazkur maqolada bank auditining uslubiy modelini yaratish va 
uni milliy amaliyotga tatbiq etish boʻyicha ilmiy asoslangan takliflar ishlab chiqiladi.

T A D Q I Q O T  M E T O D O L O G I YA S I
Ushbu tadqiqotda bank auditining nazariy va amaliy jihatlarini tahlil qilishda tizimli yondashuv, iqtisodiy 

tahlil, hamda risk-kontrolling metodologiyasi qoʻllanildi. Tadqiqotning ilmiy gipotezasi shundan iboratki, agar 
bank auditida risk-asoslangan yondashuv va nazorat-analitik instrumentlar kompleks ravishda joriy etilsa, u 
holda audit samaradorligi ortib, bank tizimining moliyaviy barqarorligi taʼminlanadi.

T A H L I L  V A  N A T I J A L A R
Hozirgi vaqtda tijorat banklarida auditorlik faoliyati ikki yoʻnalishda amalga oshiriladi:
1.	 Ichki audit xizmati – bank faoliyatining ichki nazorati, risklarni baholash va ichki reglamentlar bajarilishini 

taʼminlashga yoʻnaltirilgan boʻlim sifatida ishlaydi.
2.	 Tashqi audit – mustaqil auditorlik tashkilotlari tomonidan bank hisobotlarining haqqoniyligi va 

standartlarga muvofiqligini tekshirishni oʻz ichiga oladi.
Amaldagi tizim tahlili shuni koʻrsatadiki, Oʻzbekistondagi banklarda ichki audit faoliyati hanuz toʻliq 

avtomatlashtirilmagan va xavflar tahlilida anʼanaviy yoʻllar ustuvor. Masalan, ayrim banklarda 2022-2024-yillar 
davomida ichki audit boʻlimlari faoliyatida risk-asoslangan tekshiruv rejalari joriy etilgan boʻlsa-da, ularning 
samaradorligi toʻliq maʼlumotlar bazasi bilan taʼminlanmaganligi sababli cheklangan holda baholangan.

Ye.A.Zolotova (2017)ning konsepsiyasiga koʻra, bank auditining ishonchliligi faqat tekshiruv jarayonining 
toʻgʻri tashkil etilishi emas, balki axborot oqimlarini tahlil qilish va ichki nazorat maʼlumotlarini auditorlik qarorlariga 
integratsiya qilish darajasi bilan belgilanadi.

O‘tkazilgan tahlillar shuni ko‘rsatadiki, respublikadagi banklarda auditorlik tizimi samaradorligini uchta 
asosiy yo‘nalish bo‘yicha yanada takomillashtirish imkoniyati mavjud:

1.	 Moliyaviy hisobotlar ishonchliligi darajasi. Auditorlik xulosalari asosida 2023-yilda tijorat banklarining 
aksariyati IFRS talablariga muvofiq hisobot yuritishga muvaffaq bo‘ldi. Shu bilan birga, kichik biznes kreditlari 
kabi yuqori xatarli aktivlar bo‘yicha auditorlik tavsiyalarini amaliyotga to‘liq integratsiya qilish orqali hisobotlarning 
shaffofligini yanada oshirish imkoniyati mavjud.

2.	 Ichki nazorat tizimi samaradorligi. Ichki nazorat mexanizmlarining izchil ishlashi auditorlik tizimining 
barqarorligini ta’minlaydi. Banklarda ushbu tizimni yanada mustahkamlash, ichki auditorlar faoliyatini 
menejmentdan mustaqil holda rivojlantirish va ularni strategik qarorlar qabul qilish jarayoniga faol jalb etish 
orqali nazoratning sifat ko‘rsatkichlarini oshirish mumkin.

3.	 Risk tahlili va audit-kontrolling amaliyoti. Banklarda risk tahlilini boshqaruv auditining markaziy elementi 
sifatida kengroq joriy etish istiqbollari mavjud. “Audit-kontrolling” modelini amaliyotga bosqichma-bosqich tatbiq 
etish, risklarni aniqlashda dinamik modellar va ssenariy tahlil yondashuvlarini keng qo‘llash orqali banklarning 
moliyaviy barqarorligi va prognozlash imkoniyatlarini yanada kuchaytirish mumkin.

Shu sababli, amaldagi audit tizimi samaradorligini oshirish uchun quyidagi masalalarga eʼtibor qaratish 
zarur:

•	 ichki auditning mustaqilligini institutsional jihatdan kafolatlash;
•	 bank maʼlumotlarini tahlil qilishda raqamli analitik vositalardan foydalanish;
•	 risk-indikatorlar tizimini (credit risk, liquidity risk, operational risk) toʻliq integratsiya qilish.
2023-yilda Oʻzbekiston Respublikasi Markaziy bankining hisobotlariga koʻra, auditorlik tekshiruvi oʻtkazilgan 

31 ta tijorat bankidan 18 tasida kredit portfeli sifati boʻyicha xavfli aktivlar ulushi 10 foizdan yuqori boʻlgan. Shu 
bilan birga, Asakabank va Kapitalbank tajribasida joriy etilgan risk-indikatorlar paneli (risk dashboard) ichki audit 
faoliyati samaradorligini 1,3 barobarga oshirgani maʼlum qilingan. Bu natija bank auditining avtomatlashtirilgan 
tahlil platformalari bilan uygʻunlashtirish muhimligini koʻrsatadi.

Ilmiy jihatdan, nazorat-analitik instrumentlarni milliy bank amaliyotiga tatbiq etish, xususan, kredit portfeli 
risklarini baholashda dinamik modellar (Value-at-Risk, Expected Loss va Stress Testing) qoʻllash, auditorlik 
samaradorligini sezilarli darajada oshiradi.

Oʻzbekiston banklarida auditorlik faoliyati soʻnggi yillarda jadal rivojlanmoqda, biroq uning samaradorligi 
hali toʻliq darajada taʼminlanmagan. Audit tizimida risklarni kompleks baholash va ichki nazorat natijalarini tashqi 

audit xulosalari bilan integratsiya qilish zarur. Shu yoʻnalishda zamonaviy audit-kontrolling va risk-indikatorlar 
tizimini joriy etish bank auditining amaliy qiymatini oshiradi va moliyaviy barqarorlikni taʼminlaydi.

Umuman olganda, natijalar quyidagicha:
- 2019-2025-yillar davomida bank tizimida aktivlar, depozitlar va kreditlar hajmi muttasil oʻsib borgan. 

Masalan, 2025-yil iyun holatiga koʻra tijorat banklari aktivlari 2021-yilga nisbatan qariyb 1,9 barobarga oʻsgan, 
likvidlilik va kapital yetarliligi koʻrsatkichlari barqaror holda saqlangan.

- Nomuvofiq kreditlar (NPL) ulushi soʻnggi yillarda qisqarib borgan boʻlsa-da, 2023-2024-yillarda ayrim 
tijorat banklarida ularning ulushi 4-6 % atrofida boʻlgan.

- Bank tizimida mikromoliya tashkilotlari va lombardlar faoliyati kengaygan, bu bank xizmatlari 
diversifikatsiyasi va moliyaviy inklyuziyaning oʻsishiga olib kelgan.

- “Banklar va bank faoliyati toʻgʻrisida”gi 2019-yilgi yangi tahrirda bank faoliyati huquqiy jihatdan aniq 
belgilab berilgan, xususan, bankning barqaror moliyaviy holati, kapital yetarliligi, likvidlilik va risklarni boshqarish 
tizimiga oid tushunchalar huquqiy asosga ega boʻlgan (1-jadval).

1-jadval. Oʻzbekiston bank tizimi asosiy koʻrsatkichlarining dinamikasi (2019-2025-yillar) (mlrd soʻmda)

Yil Bank aktivlari Jalb qilingan 
depozitlar Berilgan kreditlar Umumiy kapital Likvid aktivlar 

ulushi (%)

2019 312 000 168 400 242 000 44 800 29,4

2020 403 500 215 600 312 800 56 700 28,1

2021 518 900 271 300 396 400 68 100 27,7

2022 622 800 341 200 481 000 78 300 27,9

2023 711 900 388 000 540 600 84 900 28,5

2024 819 200 445 700 622 300 93 200 30,2

2025 987 400 523 600 748 000 112 500 31,0

Jadval maʼlumotlaridan koʻrinib turibdiki, 2019-2025-yillar mobaynida bank aktivlari qariyb 3,2 barobarga 
oshgan, bu esa bank tizimidagi resurs salohiyatining ortishini va auditorlik nazoratini murakkablashtirish 
zarurligini koʻrsatadi. Likvid aktivlar ulushi barqaror oʻsib borgani (29,4% - 31,0%) moliyaviy barqarorlikni 
taʼminlashda ichki nazorat mexanizmlarining samarali ishlayotganini anglatadi (2-jadval).

2-jadval. Bank tizimida nomuvofiq kreditlar (NPL) va rentabellik koʻrsatkichlari (2019-2025)
Yil Nomuvofiq kreditlar (NPL, %) Aktivlar rentabelligi (ROA, %) Kapital rentabelligi (ROE, %)

2019 5,3 1,6 10,4

2020 5,8 1,3 9,8

2021 4,7 1,5 10,6

2022 4,2 1,7 11,0

2023 4,5 1,9 11,5

2024 3,8 2,0 12,2

2025 3,4 2,1 12,6

2019-2025-yillarda nomuvofiq kreditlar ulushi 5,8% dan 3,4% gacha pasaygani ichki audit tizimining sifat 
jihatdan yaxshilanganini koʻrsatadi. Shu bilan birga, aktivlar rentabelligi (ROA) va kapital rentabelligi (ROE)ning 
oʻsishi auditorlik tavsiyalarining amaliyotga taʼsiri samarali boʻlganini tasdiqlaydi (3-jadval).

3-jadval. Bank tizimida risk tahlili va kapital yetarliligi koʻrsatkichlari (2021–2025-yillar)

Yil I darajali kapital (Tier 
1, %)

Umumiy kapital yetarliligi 
(CAR, %)

Likvidlilik koeffitsiyenti 
(%)

Xavfga tortish 
koeffitsiyenti (%)

2021 13,6 17,4 127,5 9,8
2022 13,8 18,0 128,3 9,5
2023 14,1 18,6 130,4 9,2
2024 14,3 18,9 131,2 8,9
2025 14,8 19,5 133,1 8,5

Bank tizimida kapital yetarliligi (CAR) va likvidlilik darajasi xalqaro meʼyorlarga mos holda barqaror oʻsib 
borgan. Bu holat “Banklar va bank faoliyati toʻgʻrisida”gi Qonunning yangi tahririda belgilangan barqaror 
moliyaviy holat talablariga toʻliq mos keladi (4-jadval):

4-jadval. Bank auditi tahlili uchun integratsiyalashgan koʻrsatkichlar tizimi (taklif etilayotgan model)
Koʻrsatkich nomi Hisoblash formulasi Auditorlik bahosi Ifodalash maqsadi

Audit Risk Index (ARI) (NPL × 0.4) + (Liquidity Deficit × 
0.3) + (ROA inverse × 0.3) 0-10 shkalada Bankning umumiy audit riskini 

baholash

Financial Stability 
Coefficient (FSC) (CAR ÷ NPL) × 100 ≥ 400 - barqaror Moliyaviy barqarorlikni 

aniqlash

Audit Efficiency Ratio 
(AER)

(Audit Findings Implemented ÷ 
Total Recommendations) × 100 ≥ 80% - samarali Auditorlik tavsiyalari bajarilish 

samaradorligi

Integrated Control 
Index (ICI)

(Internal Audit Score + External 
Audit Score) ÷ 2 ≥ 70 - yuqori Ichki va tashqi audit 

integratsiyasi darajasi

Ushbu koʻrsatkichlar milliy bank tizimida “audit samaradorligi” va “barqaror moliyaviy holat”ni baholashda 
yagona metodik asos boʻlib xizmat qilishi mumkin.

O‘tkazilgan tahlillar va 2019–2025-yillar statistik ma’lumotlariga tayanib aytish mumkinki, O‘zbekiston bank 
tizimida auditorlik nazoratining samaradorligini yanada oshirish uchun ilmiy va amaliy imkoniyatlar mavjud. 
Quyidagi yo‘nalishlarda tizimli takomillashtirish ishlari olib borilishi maqsadga muvofiq:

1.	 Risk tahlili va auditorlik bahosini integratsiyalash. So‘nggi yillarda kredit risklari (NPL 2020-yilda 
5,8%, 2025-yilda 3,4%) izchil pasayib bormoqda. Ushbu ijobiy tendensiyani yanada mustahkamlash uchun 
risk-indikatorlar tizimini auditorlik baholash jarayoniga to‘liq integratsiya qilish, ya’ni moliyaviy tahlil va risk 
menejmentini yagona metodologik asosda uyg‘unlashtirish zarur. Bu yondashuv auditorlik xulosalarining 
aniqligi va prognoz kuchini oshiradi.

2.	 Ichki va tashqi audit natijalarini muvofiqlashtirish. Markaziy bank ma’lumotlari asosida shakllangan 
tajriba shuni ko‘rsatadiki, ichki va tashqi audit o‘rtasida axborot almashinuvini kuchaytirish, yagona tavsiyalar 
monitoring tizimini joriy etish orqali tavsiyalarning amaliy samaradorligini keskin oshirish mumkin. Bu esa 
nazorat natijalarini yagona standart asosida uyg‘unlashtirish imkonini beradi.

3.	 Raqamli texnologiyalarni auditorlik jarayonlariga keng tatbiq etish. Xalqaro amaliyotda keng 
qo‘llanilayotgan Data Analytics, Continuous Audit va Dashboard monitoring tizimlarini bosqichma-bosqich 
milliy auditorlik amaliyotiga joriy etish orqali jarayonlarning tezkorligi va aniqligini oshirish mumkin. Ushbu 
raqamli yondashuvlar risklarni real vaqt rejimida baholash va auditorlik natijalarining prognoz imkoniyatlarini 
kengaytiradi.

4.	 Kapital yetarliligi va likvidlik tahlilida metodik uyg‘unlikni ta’minlash. CAR ko‘rsatkichi 2021–2025-yillarda 
17,4% dan 19,5% gacha o‘sib, barqarorlikni ifodalamoqda. Endilikda ushbu tahlilni yagona metodik asosda 
standartlashtirish orqali auditorlik baholarining taqqoslanishini osonlashtirish va tahlil natijalarining ishonchliligini 
mustahkamlash mumkin.

5.	 Auditorlik hisobotlarini boshqaruv qarorlariga integratsiya qilish. Auditorlik xulosalarini faqat regulyativ 
hujjat sifatida emas, balki menejmentning strategik qarorlarini shakllantirishda asosiy tahliliy manba sifatida 
qo‘llash zarur. Buning uchun “audit–menejment interfeysi” konsepsiyasini ishlab chiqish va amaliyotga tatbiq 
etish istiqbolli yo‘nalish hisoblanadi.

Aniqlangan muammolar tahlili asosida bank auditining samaradorligini oshirish uchun quyidagi taklif va 
tavsiyalar ishlab chiqildi:

1.	 Ichki va tashqi audit maʼlumotlarini integratsiyalashtirish. Banklarda yagona “Audit Integration Module 
(AIM)” axborot platformasini yaratish orqali ichki audit natijalari, tashqi auditorlik xulosalari va Markaziy bank 
hisobotlarini birlashtirish zarur. Bu integratsiya orqali tavsiyalar bajarilish darajasi (Audit Efficiency Ratio)ni real 
vaqtda kuzatish mumkin boʻladi.

2.	 Risk-indikatorlar tizimini auditorlik tekshiruvlariga joriy etish. “Audit Risk Index (ARI)” formulasi asosida 
kredit, likvidlik va operatsiya risklarini toʻgʻridan-toʻgʻri auditorlik xulosalari bilan bogʻlash tavsiya etiladi. Bu 
model xalqaro “risk-based audit” tamoyiliga mos keladi.

3.	 Moliyaviy barqarorlikni baholashda “Financial Stability Coefficient (FSC)” modelini joriy etish.
FSC = (CAR ÷ NPL) × 100
Agar FSC > 400 boʻlsa, bank moliyaviy jihatdan barqaror deb baholanadi. Bu koʻrsatkich auditorlik baholarini 

obyektivlashtirish imkonini beradi.

4.	 Raqamli audit-kontrolling tizimini yaratish. “Digital Audit Dashboard” asosida ichki audit jarayonlarini 
real-time monitoring qilish tizimini joriy etish. Bu usul orqali risklar, tavsiyalar bajarilishi va audit samaradorligi 
koʻrsatkichlari avtomatik hisoblanadi.

5.	 Auditorlik kadrlarini metodik tayyorgarlikdan oʻtkazish. Auditorlik tekshiruvlarida zamonaviy tahlil 
usullari (data analytics, regression risk testing, predictive models)ni qoʻllay oladigan kadrlarni tayyorlash va 
sertifikatlash tizimini kuchaytirish tavsiya etiladi.

Bank auditi samaradorligini oshirish va uni xalqaro talablarga yaqinlashtirish maqsadida quyidagi 
innovatsion uslubiy modellar ishlab chiqildi (5-jadval).

5-jadval. Bank auditi samaradorligini oshirishda qoʻllaniladigan innovatsion uslubiy modellar
№ Model nomi Asosiy mazmun Ijro mexanizmi Samaradorlik mezoni

1 Audit Risk Index 
(ARI)

Bankning umumiy auditorlik 
riskini baholaydi

NPL, likvidlik va ROA 
maʼlumotlaridan hisoblanadi

0–10 shkalada risk 
darajasi

2 Financial Stability 
Coefficient (FSC)

Moliyaviy barqarorlik 
darajasini aniqlaydi

(CAR ÷ NPL) × 100 formulasi 
orqali

FSC ≥ 400 - barqaror 
bank

3 Integrated Control 
Index (ICI)

Ichki va tashqi audit 
integratsiya darajasini 
baholaydi

Ichki audit (70%) va tashqi 
audit (30%) ballari asosida

≥ 75% - yuqori 
samaradorlik

4 Audit Efficiency Ratio 
(AER)

Auditorlik tavsiyalari 
bajarilishi darajasi

(Bajarilgan tavsiyalar ÷ Barcha 
tavsiyalar) × 100 ≥ 80% - samarali tizim

5 Dynamic Risk 
Dashboard (DRD)

Audit maʼlumotlarini real-time 
tahlil qiladi

Markaziy bank maʼlumotlari 
bilan integratsiya

Operatsion risklarni 20% 
ga qisqartirish

Yuqoridagi tahlillar va modellardan kelib chiqqan holda aytish mumkinki, Oʻzbekiston bank tizimida 
auditorlik faoliyatining nazariy va uslubiy asoslari xalqaro standartlarga yaqinlashib bormoqda. Biroq, auditorlik 
samaradorligini toʻliq taʼminlash uchun integratsiyalashgan, raqamli va risk-oriyentirlangan audit tizimini 
yaratish dolzarb vazifa boʻlib qolmoqda. Bu yoʻnalishda joriy etiladigan innovatsion indikatorlar - ARI, FSC va 
AER - bank auditining sifatini va moliyaviy barqarorlik darajasini ilmiy asosda baholash imkonini beradi.

2019-2025-yillar davomidagi Markaziy bank maʼlumotlari tahlili shuni koʻrsatadiki, Oʻzbekiston bank 
tizimida moliyaviy barqarorlik koʻrsatkichlari sezilarli darajada yaxshilandi: aktivlar hajmi 3,2 barobarga, kreditlar 
3,1 barobarga, umumiy kapital esa 2,5 barobarga oʻsdi. Bunday oʻsish bank auditining roli faqat moliyaviy 
hisobotlarni tekshirish emas, balki barqaror rivojlanishni taʼminlashdagi strategik funksiya sifatida namoyon 
boʻlayotganini koʻrsatadi. Bank tizimidagi ushbu dinamika, bir tomondan, ichki audit tizimlarining faollashuvi va 
auditorlik xizmatlari sifati oshganini anglatsa, ikkinchi tomondan, risk tahlilining ilmiy asoslarini chuqurlashtirish 
zaruratini ham yuzaga chiqardi. Bazel qoʻmitasining (BIS, 2022) tavsiyalariga koʻra, samarali bank auditi uch 
bosqichli himoya tizimi (“three lines of defense”) orqali taʼminlanadi:

1.	 Ichki nazorat organlari;
2.	 Mustaqil ichki audit xizmati;
3.	 Tashqi audit va regulyator nazorati.
Oʻzbekiston amaliyotida ushbu tizim bosqichma-bosqich tatbiq etilib, integratsiya jarayoni izchil 

rivojlanmoqda. Masalan, 2023-yil statistikasi shuni koʻrsatadiki, tijorat banklarining qariyb 60 foizida ichki audit 
natijalari tashqi auditorlik xulosalari bilan uygʻunlashtirilgan, bu esa mavjud tajribaning takomillashayotganidan 
dalolat beradi. Keyingi bosqichda bu natijani yanada kengaytirish maqsadida ichki va tashqi audit oʻrtasida 
axborot almashinuvini avtomatlashtiruvchi innovatsion yechimlar – masalan, Continuous Audit System yoki 
Audit Integration Module – singari tizimlarni joriy etish samarali yoʻnalish sifatida baholanadi.

“Banklar va bank faoliyati toʻgʻrisida”gi OʻRQ-580 Qonunning yangi tahriri banklarning moliyaviy barqarorligi, 
likvidlilik va kapital yetarliligi kabi ko‘rsatkichlarni huquqiy jihatdan yanada aniq belgilab bergani milliy auditorlik 
amaliyoti uchun mustahkam nazariy asos yaratadi. Endilikda ushbu huquqiy meʼyorlarni yagona ilmiy-metodik 
platforma orqali baholash tizimini shakllantirish, auditorlik baholarining ob’ektivligini oshirish hamda CAR 
(kapital yetarliligi) hisoblashning standart usullarini joriy etish istiqbolli yoʻnalish sifatida qaraladi. Shu tarzda, 
milliy audit tizimida metodik standartlashtirish va avtomatlashtirilgan hisoblash mexanizmlarini rivojlantirish 
orqali bank nazoratining samaradorligi va xalqaro mosligi sezilarli darajada oshadi.

Tadqiqot natijalariga koʻra, bank auditini takomillashtirishda innovatsion yondashuvlar quyidagi 
yoʻnalishlarda amalga oshirilishi maqsadga muvofiq:

1.	 Risk-indikatorlar modeli asosida auditorlik bahosini shakllantirish. “Audit Risk Index (ARI)” modeli 
bankning kredit, likvidlik va operatsiya risklarini kompleks hisoblash imkonini beradi. Bu modelni qoʻllash 
auditorlik baholarining ishonchliligini oshiradi va subyektiv omillarni kamaytiradi.

2.	 “Financial Stability Coefficient (FSC)” modeli orqali barqarorlikni baholash. CAR va NPL koʻrsatkichlarini 
qiyosiy tahlil qilish orqali FSC ≥ 400 boʻlgan banklar barqaror deb baholanadi. Bu indikator xalqaro Bazel 
standartlariga mos hisoblanadi.

3.	 Raqamli audit-kontrolling tizimi (“Digital Audit Dashboard”). Bu tizim orqali auditorlik tekshiruvlari 
real-time monitoring qilinadi, risklar va tavsiyalar bajarilishi darajasi avtomatik aniqlanadi. 2025-yilgi statistik 
maʼlumotlar shunday tizim joriy etilgan banklarda audit samaradorligi 20-25% ga oshganini koʻrsatdi

4.	 Auditorlik xulosalarining boshqaruv qarorlariga taʼsirini kuchaytirish. Auditorlik hisobotlari strategik 
menejment jarayonlariga integratsiya qilinsa, banklar riskni kamaytirish boʻyicha tezkor qaror qabul qilish 
imkoniga ega boʻladi.

Tahlillardan kelib chiqqan holda, bank auditining samaradorligini oshirish quyidagi shartlar bilan bogʻliq 
ekanligi aniqlandi:

•	 auditni risk-oriyentirlangan va integratsiyalashgan modelga asoslash;
•	 ichki nazorat va tashqi audit oʻrtasida axborot almashinuvini kuchaytirish;
•	 raqamli audit-kontrolling texnologiyalarini joriy etish;
•	 auditorlik kadrlarini ilmiy tayyorgarlikdan oʻtkazish.
Ushbu shartlarning amalga oshirilishi Oʻzbekiston bank tizimini xalqaro moliyaviy standartlarga moslashtirish 

bilan birga, auditorlik nazoratining ilmiy asosli, aniq va samarali tizimini shakllantiradi.

X U L O S A  V A  T A V S I YA L A R
Tadqiqotlarimiz soʻngida quyidagi xulosalarga kelindi:
1.	 Bank auditining nazariy asoslari iqtisodiy xavflar va ichki nazorat tizimlari bilan uzviy bogʻliq boʻlib, uning 

metodologik negizi “auditorlik risklari moslashuv modeli” (ARMT = IXR × NR × AR) asosida shakllanadi. Bu 
model xalqaro amaliyotdagi “Desired Audit Risk” tushunchasiga toʻliq mos keladi va milliy auditorlik standartlari 
uchun ilmiy asosdir.

2.	 Ichki audit tizimi samaradorligi bank boshqaruvining ajralmas qismi sifatida “ball-ogʻirlik” usuli orqali 
baholanishi mumkin. Bu usul orqali nazorat jarayonlari taʼsirchanligi, tavsiyalar bajarilish darajasi va ichki 
tizimning barqarorligi aniqlanadi.

3.	 Kredit portfeli auditida ichki nazoratning ahamiyati katta. Dissertatsion manbalarda keltirilganidek, kredit 
operatsiyalari boʻyicha auditorlik dasturi bankning moliyaviy barqarorligini baholash va risklarni kamaytirish 
uchun asosiy vosita hisoblanadi va ushbu tizim kredit siyosatini va qaytarish intizomini kuchaytiradi.

4.	 Oʻzbekiston bank tizimida auditorlik faoliyati milliy qonunchilik (“Banklar va bank faoliyati toʻgʻrisida”gi 
Qonun) va xalqaro standartlar (ISA, IFRS, Basel Principles)ga asoslanishi zarur. Hozirda mavjud ichki va tashqi 
audit oʻrtasidagi maʼlumot almashinuvi past darajada boʻlib, uni yagona “Audit Integration Module (AIM)” orqali 
bogʻlash zarur.

5.	 Bank auditini takomillashtirishning nazariy yoʻnalishi - risk asosli, raqamli va integratsiyalashgan audit 
modelini joriy etish hisoblanadi va ushbu yondashuv orqali auditorlik jarayonlari nafaqat moliyaviy hisobotlar 
haqqoniyligini, balki bank tizimining barqarorligini ham taʼminlaydi.

Quyida bank auditini rivojlantirish boʻyicha tavsiyalar ishlab chiqildi:
1.	 Risk-indikatorli audit tizimini joriy etish. Markaziy bankning nazorat amaliyotida “Audit Risk Index (ARI)” 

modelidan foydalanish tavsiya etiladi. Bu indeks bank risklarini (kredit, likvidlik, operatsiya) birlashtirib, auditorlik 
bahosini integratsiyalash imkonini beradi.

2.	 Ichki auditni tashqi audit bilan bogʻlash. Ichki audit xizmatlari natijalarini tashqi auditorlar uchun ochiq 
maʼlumotlar bazasiga joylashtirish orqali tavsiyalar bajarilishini monitoring qilish mumkin. Bu ichki nazorat 
tizimini raqobatbardosh va shaffof qiladi.

3.	 Auditorlik faoliyatini raqamlashtirish va avtomatlashtirish. Audit jarayonlarini real-time monitoring 
qiluvchi “Digital Audit Dashboard” tizimini joriy etish zarur. Bu tizim risk koʻrsatkichlari, tavsiyalar bajarilishi va 
auditorlik xulosalari holatini avtomatik hisoblaydi.

4.	 Bank rahbariyati uchun “Audit Impact Report” tizimini joriy qilish. Auditorlik xulosalari asosida 
menejmentga yoʻnaltirilgan tavsiyalar bloki ishlab chiqilib, bank Kengashiga har chorakda taqdim etilishi lozim. 
Bu qaror qabul qilish jarayonida audit xulosalarining taʼsirini kuchaytiradi.

5.	 Kadrlar salohiyatini oshirish va ilmiy standartlashtirish. Auditorlar uchun xalqaro va milliy standartlar 
asosida maxsus malaka dasturlari ishlab chiqilishi zarur. Bu dasturlar auditda tahlil, risk boshqaruvi va raqamli 
tahlil usullarini qamrab olishi kerak.

Tahlillar shuni koʻrsatadiki, Oʻzbekiston bank tizimida auditorlik faoliyatining nazariy va amaliy rivojlanishi 
iqtisodiy barqarorlikni taʼminlashda hal qiluvchi ahamiyat kasb etadi. Ilmiy-uslubiy jihatdan asoslangan, risk-
indikatorli va raqamli audit modellarining joriy qilinishi banklarning ichki nazoratini kuchaytiradi, resurslar 
samaradorligini oshiradi va jahon moliyaviy tizimlariga integratsiyani tezlashtiradi.

